
Darma Rado estas la traduko de la sanskrita vorto “Dharmacakra.” Simila al 
la rado de ĉaro, kiu daŭre turnadas sin, ĝi simbolas la instruon de Budho, ĉar ĝi 
disvastiĝadas larĝe kaj senfine. La ok radioj de la rado esprimas la Noblan 
Okeran Vojon de Budhismo, la plej gravan Vojon de Praktiko. La Nobla Okera 
Vojo aludas ĝustan vidon, ĝustan penson, ĝustan vorton, ĝustan faron, ĝustan 
vivon, ĝustan penon, ĝustan zorgon, kaj ĝustan meditadon. En malnova tempo, 
antaŭ ol statuoj kaj aliaj imagoj de la Budho estis faritaj, tiu ĉi Darma Rado 
servis kiel la objekto de adorado. En la nuna tempo, la Darma Rado estas uzata 
internacie kiel la komuna simbolo de Budhismo.

 La Saĝo de la Budho estas granda kiel vasta oceano, 
kaj lia Spirito estas plena de superega Kompato.
 La Budho ne havas formon, sed manifestas sin per 
superba figuro, kaj gvidas nin per sia senlima 
Kompatemo.
 Tiu ĉi libro estas valora, ĉar ĝi enhavas la esencon 
de la instruoj de la Budho, registritaj en pli ol kvin mil 
volumoj, konservataj kaj transdonitaj de generacio al 
generacio dum pli ol du mil kvincent jaroj, trans la limoj 
de landoj kaj la baroj de rasoj.
 La vortoj de la Budho entenataj en tiu ĉi libro temas 
pri ĉiuj aspektoj de la homa vivo kaj alportas al ĝi 
signifon.



DARMO-PADO

(DHAMMAPADA)
Ja ne per venĝemo venĝemoj iam ĉesas ĉi tie. 
Per malvenĝemo ili ja ĉesas. (5)

Stultulo konanta sin stulta ĝuste tial saĝas. 
Stultulo pro saĝo fiera vere nomindas stultulo (63)

Se iu milon da miloj da homoj en batalo venkus, 
kaj alia venkus sin mem, tiu batalanton superus. (103)

Pli bone ol vivi cent jarojn sen vidi la plej bonan darmon 
estas unutaga vivo, vidante la plej bonan darmon. (115)

Malfacilas iĝi homo. Malfacilas de mortontoj vivo. 
Malfacilas veran darmon aŭdi. 
Malfacilas de Budhoj apero. (182)

Ĉiun malbonon ne fari, sanige ekagi, propran menson 
purigi — jen de la Budhoj la mesaĝo. (183)

Ne povas filoj protekti, ne patro, ne parencaro. 
Por kiu atingis la finon, parenco ne estas protekto. (288)

